
Kirish. Alisher Navoiy – turkiy xalqlar og’zaki ijodining eng buyuk bilimdoni. Buni u 

zotning har bir asarida koʻrish mumkin. Hazrat Navoiyning xoh nazmiy asarlari boʻlsin, xoh 

nasrda yozilgan durdonalari boʻlsin, barchasida xalq tafakkuri mahsuli boʻlmish folklor 

namunalarini uchratish mumkin. Ulug’ dahoning benazir asarlari millatimizning bitmas-

tuganmas hikmat bulog’idan suv ichgan. Shoirning “Xamsa”sidan tortib fardlarigacha bu hikmat 

ruhi ufurib turishini sezish mumkin. Alisher Navoiy xalq og’zaki ijodidan oʻz asarlarida 

foydalanib, ularni boyitdigina emas, balki bu ijod namunalarini qayta ishlab, sayqallab yanada 

ta’sirchan bir koʻrinishda yana xalqning oʻziga taqdim etadi.  

Adabiyotlar tahlili va metodologiya. Hazrat Navoiyning ijodiy merosi butun turkiy 

xalqlarning umumiy mulki boʻlganidek, asarlaridan oʻrin olgan folklor unsurlari ham birgina 

oʻzbek xalqiga emas, balki barcha turkiy xalqlarga birdek aloqadorligi inkor etib boʻlmaydigan 

haqiqatdir. Shuning uchun shoir asarlaridagi xalq og’zaki ijodi namunalari tadqiq qilinganida 

ularni umumturkiy adabiyot nuqtayi nazaridan tahlil qilish maqsadga muvofiq boʻladi.  

Alisher Navoiy asarlari tarkibidan oʻrin olgan folklor janrlari orasidan eng ommaviysini 

– xalq maqollarini oʻrganishni maqsad qildik. Xalq maqollari butun dunyo xalqlari orasida eng 

koʻp tarqalgan, yosh, jins, ijtimoiy mavqe tanlamaydigan, makon va zamon oshgan kichik 

janrdir. Shu bilan birgalikda, istalgan xalqning istalgan asarida, xoh u yozma adabiyot boʻlsin, 

xoh og’zaki ijod boʻlsin, muhaqqaq maqollar yoki ularning ta’siri uchraydi. Jumladan, hazrat 

Navoiy asarlari ham bunday xususiyatdan bebahra emas. 

Avvalo, shuni ta’kidlab oʻtishimiz kerakki, hazrat Navoiy butun umri davomida oʻzi 

asarlarida bot-bot qalamga olgan hikmatlarga muvofiq tarzda hayot kechirgan ulug’ zot. Uning 

har bir aytgan soʻzi, qilgan ishi, buyurgan amri hikmat-u ibratga misol boʻlib kelgan. Shoirning 

har bir bosgan qadami bir maqolga jo boʻlgulik iz qoldirgan. Ustoz Omonulla Madayevning 

“Navoiy suhbatlari” kitobidagi “Birni kessang oʻnni ek” rivoyatida Alisher Navoiyning 

Astrobodda hokimlik davrida unga qadrdon boʻlib qolgan terakni kesib tashlagan inson haqida 

oʻqiymiz. Rivoyatda terakni kesgan aybdorga “qirq darra urishni, har darra urganda “Birga oʻn” 

degan hikmatni takrorlab turishni tayinlagani aytiladi. Alisher Navoiy shu hikmat mazmuniga 

muvofiq kesilgan bir terak oʻrniga oʻnlab teraklarni ektiradi. Rivoyat yakunida shu taerak 

bahona boʻlib, Astrobodda bog’-rog’lar koʻpayganiga diqqat qaratiladi [1; B. 41-42]. 

Muhokama. Oʻzi-yu soʻzi, har bir bosgan izi hikmatdan iborat boʻlganligi ulug’ 

shoirimizning hamma asarlarida oʻz aksini topgan. Alisher Navoiy asarlarida uchraydigan 

turkiy xalqlar maqollarini dastlab ikki katta guruhga ajratish mumkin. 

1. Hazrat Navoiyning nasriy asarlarida uchraydigan xalq maqollari. Bu toifaga, 

shubhasiz, Alisher Navoiyning “Mahbub ul-qulub” asaridan oʻrin olgan maqollar kiradi. 

“Mahbub ul-qulub” asari shunday hikmatlar bilan boyitilganki, uni oʻqiyotib xalq maqollari 

qayerda tugab, Navoiy hikmatlari qayerdan boshlanishini farqlash mushkul. Hazrat Navoiy 

biror xislat yoki illatga ta’rif berarkan, ham xalq maqollaridan unumli foydalanadi, ham oʻz 

fikrini shu qadar loʻnda, ohangdor qilib ifodalaydiki, bora-bora bu hikmatlarning oʻzi xalq 

orasida og’izdan og’izga oʻtib, ommalashib xalqning umumiy mulkiga aylanadi – 

“maqollashadi”. Bunday hikmatlarga koʻplab misollar keltirish mumkin: 

 

Koʻp degan koʻp yangilur va koʻp yegan koʻp yiqilur.  Tanbeh (4) [2; B. 218.] 

“Mutafarriqa favoyid va amsol surati” qismidan oʻrin olgan bu hikmatning antonimini 

asarning boshqa bir yerida uchratish mumkin:  

Oz degan – oz yengilur, oz yegan – oz yiqilur.  Tanbeh (120) [2; B. 279.] 

 

Bu hikmat xalq orasida Koʻp gapirgan koʻp yanglishar shaklida mashhur. Turk 

folklorida ham aynan shunday maqolga duch kelamiz:  

Çok söyleyen çok yanılır [3; B. 220]. 

“Mahbub ul-qulub”da yana shunday sa’jli hikmat namunasini oʻqiymiz:  

Yamon bila yaxshi orasi koʻp farqdur 

Ikki kemaning uchin tutqon g’arqdur.  Tanbeh (116) [2; B. 277.] 

 

Bu hikmatda oʻzbek xalqining Ikki kemaning boshini tutgan g’arq boʻladi maqoli oʻz 

ifodasini topgan. Turk xalqida bu maqol biroz boshqacharoq shaklda uchraydi: 

İki tavşanın ardından koşan hiçbirini tutamaz [4; B.354.]. 

 

Maqollar orasida ma’no farqi mavjud boʻlib, oʻzbek maqolida “g’arq boʻlmoq” fe’li orqali 

qat’iy ogohlantirish ifodalangan boʻlsa, turk maqoli ogohlanltirishdan koʻra koʻproq prognostik 

xarakterga ega.  

“Mahbub ul-qulub”da uchraydigan Elga qoʻshilg’on oroyish topti, eldin uzulg’on 

osoyish topti [2; B. 276.] hikmatining xalq og’zaki ijodida bir qancha maqollarga yaqin 

ekanligini koʻrishimiz mumkin: 

 

Elga qoʻshilgan moy yutar, 

Eldan ayrilgan qon yutar. 

 

Elga qoʻshilganning koʻngli toʻq,  

Eldan ajralganning beti yoʻq.  

 

Elga qoʻshilsang, er boʻlasan, 

Eldan ajralsang, yer boʻlasan. 

 

Eldan ayrilguncha, jondan ayril. 

 

Elidan bezgan er oʻngmas, 

Koʻlidan bezgan g’oz oʻngmas...[5; B.16.] 

 

Shuningdek, asarda Ota dushmanini oʻzingga doʻst tutma, Ishqsiz eshak, dardsiz kesak, Oʻt 

ishi qovurmoq, yel ishi sovurmoq, Libos har nechakim zebodur, kiyganingdin kiydurganing 

avlodur, Oz-oz oʻrganib dono boʻlur, qatra-qatra yig’ilib daryo boʻlur, Tilga ixtiyorsiz, elga 

e’tiborsiz kabi hikmatlar borki, ular el orasida yoyilib, maqol maqomiga ega boʻlganiga asrlar 

boʻlgan desak, yanglishmaymiz.  

2. Alisher Navoiyning nazmiy yoʻlda yozilgan turli janrdagi asarlaridan oʻrin olgan 

maqollar ham alohida e’tiborga sazovor hodisadir. Bunday maqollarni hazratning 

“Xamsa”sidan tortib qit’a, ruboiy kabi kichik nazmiy asarlarida ham uchratish mumkin. Biz 

ularning barchasini badiiy san’atlarning irsoli masal turi doirasida tahlil qilishimiz mumkin. 

Irsoli masal she’rda maqol qoʻllash san’ati boʻlib, mumtoz adabiyotimizda keng tarqalgan badiiy 

san’atlardan biri sanaladi.  

Navoiy baytlarida uchraydigan maqollarni shartli ravishda quyidagicha tasniflash 

mumkin: 

A) Shoir “Bu masal mashhur erurkim”, “Masalkim”, “Masaldurkim”, “Masaldur 

ushbuki”, “Ki derlar” kabi jumlalar keltirilib, xalq maqollariga ishora qiladi va shundan soʻng 

maqolning mazmunini saqlab, shaklan oʻzgargan koʻrinishda taqdim etadi:  

 

Chun masal boʻldi soching zulm ichra, yoshurmoq ne sud 

Mushk isin yashursa boʻlmas, bu masal mashhur erur.  

(“G‘aroyib us-sig‘ar”, 186-g‘azal [8; B. 247.])  

 

Buki, derlar: “Bordurur devor keynida quloq”,  

Ul fazo davrida koʻz yetguncha devor oʻlmag‘ay. 

    (“G‘aroyib us-sig‘ar”, 611-g‘azal [8; B. 309.])  

B) Ba’zi baytlarda maqollar hech bir oʻzgarishsiz, xalq tilida qanday boʻlsa, aynan 

shundayligicha oʻrin oladi:  

 

Asru mashhurdir bu so`zda bali: 

“It urar karvon kechar” masali.  

(“Sab’ai sayyor” [11; B. 347.]) 

 

Hamul go`y otilg`och qochib yak-bayak, 

Masaldurki: “Ming qarg`aga bir kesak”. 

(“Saddi Iskandariy” [12; B. 246]) 

 

C) Baytda maqolga ishora qiluvchi soʻz boʻlmaydi. Maqol misraning davomida 

sifatida keladi. Shu bilan birgalikda, biroz shakily oʻzgarishlarga uchraydi: 

Navoiy, tiling asrag’il zinhor, 

Desangkim, yemay dahr ishidan fusus 

Nazar qilki, oʻq og’zi tilsiz uchun, 

Qilurlar tojvarlar bila dastboʻs. 

Necha tojvarlar kesarlar boshin,  

Chu hangomsiz nag’ma tortar xurus [6; B37.].  

 

Garchi ishq oʻtida koʻnglumni oʻqungga shishlading,  

Garm boʻlmakim, hanuz ne six kuymish ne kabob [7; B. 27.].  

 

Yuqoridagi “Tilingni asrag’il…” qit’asida Bemahal qichqirgan xoʻrozning boshi ketadi 

maqoli mazmunan oʻz ifodasini topgan boʻlsa, keyingi baytda Six ham kuymasin, kabob ham 

maqolining mazmunini uqib olish mumkin.  

Natijalar.  

Quyida Navoiy baytlarida uchraydigan maqollarni turkiy xalqlar ijodi bilan qiyoslab, 

jadvalda aks ettirishga harakat qildik. 

Alisher Navoiy ijodida  Oʻzbek folklorida Turk folklorida 

Ko`z ochmassen, debon: “kelgan 

qulumdur”, 

Masal chin bo`ldikim: “uyqu –

o`lumdur!”.  

(“Farhod va Shirin” [10; B. 454]) 

Uyqu – oʻlimdir. Uyku ölümün kardeşidir. 

(Uyqu oʻlimning ukasidir) 

Oʻqlaring koʻnglumga tushkach 

kuydi ham koʻz, ham badan  

Kim, kuyar oʻlu qurug‘ chun 

naysitong‘a tushti oʻt.  

(“G‘aroyib us-sig‘ar”, 86-g‘azal [8; 

B. 47]) 

 

Qamishliq ichra chun o`t tushti 

nogoh 

Qurug`-o`l kul bo`lur bo`lg`uncha 

ogoh. 

(“Farhod va Shirin”. [10; B. 312.]) 

Oʻrmonga oʻt ketsa, hoʻl-

u quruq baravar yonadi.  

  

                –  

Har kishikim birovga qozg‘oy choh,  

Tushgay ul choh aro oʻzi nogoh.  

(“Sab'ai sayyor”, [11; B. 262.]) 

Birovga choh qazisang, 

unga oʻzing tushasan. 

El için kuyu kazan, evvela kendi 

düşer. 

Chu marza' ichra sochting har ne 

dona, Hamul dona koʻtargung 

jovidona  

(“Farhod va Shirin” [10; B. 178.]) 

Nimani eksang, oʻshani 

oʻrasan. 

Har kim ekkanini oʻradi. 

Ne ekersen onu biçersin. 

Qachon sochsa tufroqqa bug‘doy 

birav,  

Yoʻq imkonkim, ul arpa qilg‘ay 

darav.  

(“Saddi Iskandariy” [12; B. 388.]) 

Arpa ekib, bug’doy 

kutma.  

Arpa eken buğday biçmez.  

(Arpa ekkan bug’doy oʻrmaydi) 

Roi esang tut bu nafas yaxshi pos, 

Har qo`yni o`z ayog`i birla os.  

(“Hayrat ul-abror”, [9; B. 326.]) 

 

Har qoʻyni oʻz oyog’idan 

osadilar.  

Her koyun kendi bacağından 

asılır. 

Quyoshni zarra yoshurmoq 

bo`lurmu, 

Hubob uzra tengiz turmoq 

bo`lurmu? 

(“Farhod va Shirin”, [10; B. 194.]) 

 

Oyni etak bilan yopib 

boʻlmaydi.  

Güneş balçıkla sıvanmaz. 

(Quyoshga loy chaplab 

boʻlmaydi) 

Anga ashk to`kmakta ma’zur edi, 

Ajab ishki, qon birla qon yur edi. 

(“Saddi Iskandariy”. [12; B. 321.]) 

 

Qonni qon bilan yuvib 

boʻlmaydi.  

Kan kanla yıkanmaz. 

 

Bu jadvaldagi misollarni uzoq davom ettirish mumkin. Biz ayrim namunlar bilan 

cheklandik. Lekin Navoiy ijodidagi xalq og’zaki ijodi unsurlari chuqur va sistemali tadqiq 

qilinishi maqsadga muvofiq. 

 

Xulosa. 

1. Alisher Navoiyning barcha asarlari xalq og’zaki ijodi bilan chambarchas bog’liq. 

Nasriy va nazmiy asarlari xalq zakosidan suv ichadi. Shuning uchun ulug’ shoir ijodi folklor 

bilan birgalikda tadqiq qilinishiga ehtiyoj bor. 

2. Navoiy hikmatlarini tahlil qilib, maqollarning yaralish tadrijiga bevosita guvoh 

boʻlish mumkin. Chunki, u zotning didaktik asarlarida jamlangan hikmatlarining aksari bugungi 

kunga kelib xalqning umumiy mulkiga aylangan – maqollashib qolgan.  

3. Navoiy asarlaridagi folklor janrlari barcha turkiy xalqlar adabiyotiga mansub 

boʻlganidek, shoirning asarlari ham umumturkiy adabiyot xazinasiga oid. Hazrat Navoiy 

ayirmachilik qilmay, barcha xalqlar uchun ijod qilganidek, uning asarlarini ham nafaqat turkiy 

xalqlar, balki dunyo xalqlari oʻziniki sanab ardoqlaydi. 

Buyuk bobomiz yoqib ketgan hikmat mash’alasi hamisha turkiy millatlar yoʻlini 

charoʻg’on qilib turadi. 

